
PRAKATA

Buku Pandemik: Cabaran Masyarakat Abad ke-21 merupakan usaha 
untuk menghimpunkan pengalaman yang dihadapi akibat pandemik yang 
memberi impak besar dalam segenap kehidupan masyarakat. Penulisan 
bab dalam buku ini ialah penyampaian secara santai bagi menggambarkan 
pengalaman masyarakat secara umum mahupun peribadi yang dilalui.

Buku ini merupakan gambaran untuk memahami kesan pandemik 
COVID-19 dalam kehidupan daripada peringkat umum sehinggalah unit 
terkecil dalam masyarakat iaitu keluarga. Tajuk-tajuk dalam buku ini 
membincangkan isu yang relevan berkaitan pandemik COVID-19 secara 
khusus selain diteliti juga berkenaan dengan perkembangan semasa di 
Malaysia. 

Ribuan terima kasih diucapkan kepada penulis-penulis yang 
memberi sumbangan karya masing-masing untuk dimuatkan dalam buku 
ini. Sekalung penghargaan juga diberikan kepada pentadbiran Fakulti 
Pengajian Bahasa dan Pembangunan Insan UMK serta Penerbit UMK 
yang memberi sokongan penuh bagi penerbitan buku ini. Semoga usaha 
kita semua sentiasa dalam keredaan dan keberkatan Allah SWT.

Ruzaini Ijon
Mohd Kamil Ahmad 
Yohan Kurniawan
Siti Fathihah Abd Latif

BAB 1 
PENDAHULUAN: PANDEMIK DALAM SEJARAH 

PERADABAN MANUSIA 
Ruzaini Ijon dan Siti Fathihah Abd Latif

 PENDAHULUAN

Pengisytiharan penyakit Koronavirus 2019 (COVID-19) sebagai 
pandemik oleh Pertubuhan Kesihatan Sedunia (WHO) pada 11 Mac 2020 
memberikan gambaran mengenai tahap keseriusan impak wabak tersebut 
kepada masyarakat sejagat. Walau bagaimanapun, istilah pandemik itu 
sendiri masih tidak mempunyai satu definisi yang tetap dan diterima secara 
universal. Definisi pandemik misalnya dimuatkan dalam Dictionary of 
Epidemiology (2001), an epidemic occurring worldwide, or over a very 
wide area, crossing international boundaries and usually affecting a large 
number of people. Bagi WHO pula, pandemik influenza pula merujuk 
kepada situasi apabila kemunculan virus baharu dan sangat patogenik, 
ketiadaan atau hanya sedikit ketahanan imunologi dalam populasi 
manusia sehingga mudah berjangkit. Terdapat juga kaedah pentakrifan 
berdasarkan kepada jumlah kes dibandingkan dengan jangkaan bilangan 
awal dan dilihat juga melalui penyebaran jangkitan secara geografi dan 
merentas benua. Bagi endemik dan wabak, jumlah jangkitan dikira lebih 
kecil dan tidak merebak ke kawasan yang lebih luas. Namun, wabak 
lebih mencatatkan jumlah jangkitan yang lebih besar dan tidak dijangka 
berbanding endemik. Contoh endemik ialah jangkitan malaria di Afrika 
manakala wabak pula seperti jangkitan cholera selepas bencana gempa 
bumi di Haiti pada tahun 2010. Bagi epidemik pula, jangkitan penyakit 
dilaporkan dalam keluasan geografi yang besar misalnya jangkitan 


